
SELAM, POZDRAV MIRA

edavno mi se pitanjem obratio jedan

dzematlija, trenutno nastanjen van gra-

nica Bosne i Hercegovine. Naime, izne-

nadio ga je e-mail koji je dobio od jed-
nog svecenika koji se uljudno predstavio. Sadrzaj
e-maila je poceo rije¢ima “Selam!”. Moj dZematlija
je bio veoma prijatno iznenaden, te je sveceniku, u
sklopu odgovora na e-mail, napisao i nesto sto se
njemu kao djecaku, nekada prije agresije na nasu
zemlju, dobro urezalo u pamcenje.

Opricao mu je kako su katolici u Prozoru, ne-
djeljom, prilikom polaska na misu, prolazili po-
red njegove kuce i njegovom ocu svaki put govo-
rili “Selam alejk, komsija!” a on bi uzvracao “Alej-
kumu selam, dobri ljudi!”, kada bi se isti ti katoli-
ci vracali sa mise, njegov babo ih je pozdravljao ri-
jec¢ima “Faljen Isus, dobri ljudi!”, a oni bi radosno
odgovarali “Navi’k bio!”.

Pitao me je da li je dobro postupio i kako da ra-
zumije nazvani selam.

Rekao sam da je nasa vjera, vjera mira, te da je
selam upravo najljepsa potvrda tome. Rekao sam
ito da je selam primarno islamski pozdrav, alii da
se, bez imalo sustezanja, moZe nazvati svakome
ko Zivi i Zeli mir. Obojica smo bili zadovoljni.

Dva dana poslije toga, u Prozoru sam prisustvo-
vao javnoj tribini pod nazivom “Moj doprinos traj-
nom miru” na kojoj su pored mene uvodna obra-
¢anja imali i kolege iz katolicke i pravoslavne cr-
kve. Pricali smo svako iz svog ugla i svako na svoj
nacin. Za oko mi je zapalo da smo sva trojica i po-
Celi i zavrsili svoja obracanja se selamom (narav-
no, u razli¢itim varijantama).

Tu sam se uvjerio koliko je selam poseban ali i
koliko je nasa potreba za istinskim selamom sve
vidljivija.

Univerzalna poruka mira

Svi sveti tekstovi, posebno Kur’an, uce nas da je
UzviSeni Gospodar, neposredno po stvaranju pr-
vog covjeka, Ademu, a.s., predocio znanje o ime-
nima svih stvari i na taj nacin ga ucinio stvore-
njem koje se koristi govorom. Govor uzdize covije-
ka nad ostalim stvorenjima. Covjek govorom iska-
zuje svoje potrebe i emocije. Krace kazano, ¢ovjek
putem govora komunicira.

Komunikacija, kao takva, tece u razlicitim smje-
rovima i na razlicitim jezicima. Bez sumnje, jed-
na od njenih osnovnih varijanti, stara vjerovatno
koliko i sam Covjek, je pozdrav. Pozdrav moze bi-
ti verbalni, dakle, iskazan rije¢ima te neverbalni,
iskazan odredenim pokretima tijela. Nerijetko ce-
mo nai¢i na pozdrave koji objedinjavaju oba ova
segmenta.

Pozdrav karakteristican za sljedbenike islama je
selam. Zapravo, etimoloski gledano, rijeci islam,
selam i muslim(an) vuku porijeklo iz iste korjen-
ske osnove S-L-M koja oznacava mir, sigurnost
i predanost. Shodno tome, islam je vjera mira,
muslim(an) je bice koje tezi miru a selam je prak-
ticna potvrda takve teznje. Selam kao zvanicni
medusobni pozdrav muslimana nije produkt sti-
hije ili pukog slucaja. Naprotiv, utemeljen je i pro-
pisan osnovnim izvorima islama - Kur’anom i
Sunnetom.

“A kada ulazite u kuce, vi ukucane njene po-
zdravite pozdravom od Allaha propisanim, bla-

goslovljenim i uljudnim” (En-Nur, 61.)

Ebu Hurejre, r.a., prenosi da je Allahov Poslanik,
a.s., rekao: “Tako mi Onog u Cijoj ruci je moja dusa,
necete uci u Dzennet dok ne budete vjerovali, a nece-
te vjerovati dok se ne budete voljeli! Hocete li da vas
uputim na djelo kojim Cete se, ako ga budete cinili,
zavoljeti? Nazivajte selam jedni drugima!”

Adabi selama

S obzirom da je u nekoliko navrata direktno
spomenuta u Kur’anu, najljepsa varijanta nazi-
vanja selama su rije¢i “Selamun ‘alejkum!” (Ne-
ka je na vas Boziji mir i spas!). Treba napomenu-
tiito daje potpuno ispravno nazivati selam i rijec-
ju “Selam!”, jer je takvo nesto viSe puta ponovlje-
no i u Kur’anu. Uobicajeni odgovor je “Ve ‘alejku-
mu-s-selam!” uz moguénost dodavanja i drugih ri-
jeci poput “ve rahmetullahi ve berekatuhu®, (Neka
je ina vas Boziji mir, spas, milost i bereket!) - shod-
no kur’anskoj preporuci koja glasi: “Kada pozdra-
vom pozdravljeni budete, ljepsim od njega otpo-
zdraviteili ga uzvratite!” (En-Nisa, 96.).

Muhammed, a.s., nas uci da prilikom naziva-
nja selama postoji odredeni kriterij koga je lijepo i
pohvalno postovati. Tako mladi naziva selam sta-
rijem, jedan covjek dvojici, manja skupina vecoj,
jahac naziva selam pjesaku, prolaznik onome ko
stoji, a onaj ko stoji onome ko sjedi.

Poslanik, a.s., je posebnu paznju poklanjao nazi-
vanju selama djeci i starijima.

Njegovi ashabi su shvatili vaznost selama i ta-
ko ljubomorno ga cuvali da su, kada bi se u hodu
izmedu njih isprijecio kakav zid ili stablo, ponovo
nazivali selam jedni drugima.

U ranije citiranom hadisu jasno je naznaceno
da je nazivanje selama izravan uvjet za postiza-
nje medusobne ljubavi koja je, opet, preduslov pra-

ve vjere i ulaska u DZennet. Uz to, selam je i mjeri-
lo koje jasno ukazuje na ¢injenicu ko je bolji i vri-
jedniji medu ljudima. Buharija i Muslim biljeze sli-
jedeci hadis: “Muslimanu nije dozvoljeno da preki-
ne odnose sa svojim bratom muslimanom duze od
tri dana, a bolji je onaj od njih dvajice koji prvi na-
zove selam”.

Pohvalno je da se muslimani, prilikom naziva-
nja selama, i rukuju, Sto donosi posebnu nagradu.
Tako Taberani biljezi hadis u kome stoji: “Kada se
dva muslimana sretnu, pa se poselame i rukuju, sa
njih spadaju grijesi kao sto lisce spada sa drveta”.

Posebnosti selama

Vec je jasno da je selam puno vise od pukog po-
zdrava, te da se njegovo nazivanje ni u kojem slu-
¢aju ne moze dovesti u istu ravan sa brojnim uo-
bicajenim tipovima poznatih pozdrava. Neke od
specifi¢nosti selama mogli bismo poredati na sli-
jedecinacin.

Prvo: Selam je iskazivanje pocasti prema onome
kome ga nazivamo. On je izraz najdubljeg poStova-
nja i dobre volje te uveliko prevazilazi suhoparne
verbalne pozdrave koje nerijetko slusamo.

Drugo: Selam je ibadet jer je njegovo nazivanje
ustvari postupanje po Kur’anu i Sunnetu. Ulazak
u kucu ili izlazak iz nje, te sastanak ili rastanak sa
muslimanom su samo neke od situacija koje ¢e na-
zivanje selama uciniti ljepSim i potpunijim.

Trece: Selam je dova jer se njegovim nazivanjem
nudi a ujedno i priziva Allahov mir, spas i sigur-
nost onome kome se naziva. Na svijetu zasigurno
ne postoji pozdrav koji je obojen sa toliko jedno-
stavnosti, uljudnosti i onoga Sto se obi¢no naziva
bogougodnim.

Cetvrto: Selam povecava bereket u nasim kuéa-
ma te u nase medusobne odnose ubrizgava ljubav
i medusobno povjerenje. Selam treba nazivati i
kad se ulazi u praznu kucu ili prostoriju. Nerijetko
e ova kratka rijec ili recenica biti razlogom da se i
kruto ljudsko srce otopli i smeksa.

Peto: Es-Selam je jedno od Allahovih 99 lijepih
imena. Naravno, nas Gospodar je toliko Pravedan
da je i samog Sebe najprije nazvao Es-Selam pa tek
onda i od nas zatrazio da budemo promotori sela-
ma (mira).

Sesto: Selam je pozdrav stanovnika DZenneta.
Oni Ce se, prema Kur’anu, njime medusobno po-
zdravljati a selam ¢e im nazivati i meleki prilikom
susreta u DZennetu.

Selam je ibadet jer je njegovo nazivanje ustvari postupanje po Kur’anu i Sunnetu

